
1 
 

Vestnes seniorakademi: referat frå møtet 4. september 2019 

 

Tove Eikrem, jurist og Jorunn Fjeldheim, tidl. fastlege og overlege: 

«Ta styring over egen alderdom – lag framtidsfullmakt!» 

Tove starta dobbeltpresentasjonen, under kategorien Byråkrati og regelverk i 

Seniorakademiet,  med å vise bilete av turvegen langsetter Flatevågen, ein veg 

som kan vere fin å gå men som og kan bli skummel om det er is og hålke.  Slik 

er det og i livet, det kan dukke opp store utfordringar slik at det blir vanskeleg å 

ta seg fram på trygg og god måte, både for den det gjeld og for pårørande. 

Framtidsfullmakt kan gjere det litt enklare, på noen område. Folk veit lite om 

framtidsfullmakt, sjøl om det dei siste månadene har vore ein del oppslag i 

media, som til dømes i Dagbladet, med ein relativt heftig tittel ‘Sikre arven før 

du får demens’. Men slike artiklar tar oftast opp berre ein del av temaet, slik at 

mange spørsmål blir ståande att ubesvarte.  Tove og Jorunn hadde teke mål av 

seg til å gje ei meir heilheitleg, samla oversikt over temaet Framtidsfullmakt. 

Målet var å forklare kva framgtidsfullmakt går ut på, at tilhøyrarane skulle vite 

om framtidsfullmakt og kjenne litt til kva det er, slik dei lettare kunne skaffe seg 

meir kunnskap seinare.  Temaet har både ei juridisk (lovmessig) og medisinsk 

side, og foredragshaldarane ville dekke begge etter beste evne.  

Kva  er framtidsfullmakt – definisjon:  For ei vanleg fullmakt i ulike saker, må 

fullmaktsgivaren vere klar og orientert, og fullmakta sluttar å gjelde om givaren 

ikkje lenger er det og ikkje lenger kan ivareta sine eigne interesser. Ei 

framtidsfullmakt er annleis. Ei framtidsfullmakt er fullmakt til ein eller fleire 

personar om å representere fullmaktsgivaren, etter at fullmaktsgivaren på 

grunn av sinnsliding, herunder demens (i vergemålslova blir demenssjukdom 

rekna som ei sinnsliding), eller alvorlig svekka helbred (det vil seie alvorleg 

fysisk sjukdom eller skade), ikkje lenger er i stand til å ivareta sine interesser 

innanfor dei områda som blir omfatta av fullmakta.  Framtidsfullmakt er  altså 

regulert i vergemålslova. Den vergemålslova som nå gjeld vart vedteken i 2010 

og vart sett i kraft i 2013, og innheld ein del nytt. Både kom det nye 

vergemålsreglar, og i tillegg til dette kom det alternativ til vergemål som kan 

brukast i situasjonar der personen ikkje lenger kan ivareta sine eigne interesser. 

Det eine nye alternativet var framtidsfullmakt, som er noko ein må opprette, 

og som vi skal høyre meir om i dette møtet. Det andre er legalfullmakt, eller 

nærståendes representasjonsrett, som er det omgrepet vergemålslova nyttar. 

Denne fullmakta følgjer direkte av loven, og må ikkje opprettast. Poenget er i 

begge tilfelle at eit alternativ til offentleg vergemål må ha lovhjemmel. 

Begrepet ‘å vere  umyndig’ er gått ut av bruk no, på same måte som 

umyndiggjering. Den nye lova snakkar om at ein går frå å vere mindreårig, det 

vil seie under 18 år, til å bli myndig. Ein kan ikkje bli umyndiggjort, men kan bli 

sett under vergemål, det er orda loven brukar no. Vergemålet skal vere 

individuelt tilpassa, og vi har ikkje lenger hjelpevergeordninga. Det vil seie, det 

som var oppretta før lova trådte i kraft held fram, men nye hjelpevergemål bli 

ikkje oppretta. Dei kommunale overformynderia er nedlagt, og dei som no 

ivaretek denne funksjonen, er vergemålsavdelinga hos fylkesmannen. 

Framtidsfullmakt er eit alternativ til vergemål, som vi derfor må sjå litt på kva 

er. Verga ivaretar interessene til ein person som enten er mindreårig, eller som 

har fått verge gjennom opprettelsen av eit offentleg vergemål. Fylkesmannen 

kan opprette vergemål for den som ikkje kan ivareta eigne interesser, enten på 

det økonomiske området, på det personlege området, eller begge områda. 

Desse to områda, det økonomiske og det personlege, er to viktige begrep. 

Hovedregelen er at vergemålet er frivillig, med krav om skriftleg samtykke for 

den som skal bli sett under vergemål. Dette samtykket kan trekkast tilbake, 

men det er eitt unntak her – samtykke er ikkje nødvendig om personen som 

skal bli sett under vergemål ikkje forstår kva det dreiar seg om eller kva 

samtykket inneber. Fylkesmannen kan opprette eit ordinært vergemål der 

personen har gitt sitt samtykke, og personens rettslege handleevne skal som 

hovedregel vere i behold. Domstolane må opprette vergemål der ein person 

med samtykkekompetanse (sjå nedanfor) motset seg vergemål, eller hvis den 

rettslege handleevnen må takst frå ein person heilt eller delvis. Det har vore 

diskusjon om dei nye reglane, somme meiner dei ikkje er gode, og nokre av 

funksjonshemma sine interesseorganisasjoner har gått til angrep på dei nye 

reglane fordi dei meiner at dei grip for langt inn i den personlege integriteten til 

den det gjeld. Det kan og vere at reglane er vanskeleg å tolke, slik at dei som 

skal tolke reglane blir usamde og ikkje har same forståing av kva reglane 

inneber. Eit anna problem oppstår når reglane ikkje blir etterlevd i praksis.                                                                                            

Den såkalla Tolgasaka vart nemnt som eit døme der reglane i vergemålslova 

ikkje vart praktisert av kommunen. 

Vergemål kan opprettes av fylkesmannen for ein person som ikkje er i stand til 

å ivareta sine interesser på grunn av ein av desse fem situasjonane: 

• Sinnsliding, herunder demens 

• Psykisk utviklingshemming 

• Rusmiddelmisbruk 

• Alvorleg speleavhengigheit 

• Alvorleg svekka helbred 

Vergemål må dessutan vere nødvendig for å ivareta interessene til den det 

gjeld, og det må ikkje vere meir omfattande enn nødvendig. 

Vergemålsloven kapittel 10 omhandlar framtidsfullmakt og legalfullmakt. Der 

finn vi den viktige definisjonen som er utheva ovanfor. 

Jorunn starta med å stille spørsmålet – kva når vegen blir vanskeleg? Ho såg på 

den medisinske sida ved det, for her er det ikkje berre mange lover og reglar, 

men også eit medisinsk aspekt. Ei framtidfullmakt gjer at ein kan handtere 

situasjonen når helsesituasjonen blir vanskeleg. Vi må tenke over om vi vil vere 

med å bestemme då, eller la andre ha kontroll over våre anliggender. 

Sjølbestemmelse eller medbestemmelse er viktig i lovverket i Norge, også i 

medisinske spørsmål og medisinsk behandling. Legar har ikkje lov å behandle 

folk utan å informere så dei kan vere med og bestemme. Det informerte 

samtykke er eit sentralt medisinsk og helsefagleg begrep, i etikk og 

helselovgiving. Samtykke-kompetanse er her eit viktig omgrep. 

Vergemål er aktuelt når ein ikkje lenger kan ivareta interessene sine. Her er 

beslutningskompetanse kanskje eit betre ord enn samtykkekompetanse som 

lovverket i dag brukar og som legane derfor også brukar. For å ivareta sine 

interesser må ein ha fysiske forutsetningar for å gjennomføre valga sine. 

Samtykkekompetanse blir vanlegvis avgjort av lege, vurdering av 

samtykkekompetanse ligg innafor det medisinske fagfeltet og blir gjort av 

helsepersonell. Forutsetningane vil vere om lag dei same i helselovverket og i 

vergemålslova. 

Kva er så samtykkekompetanse? I utgangspuktet bestemmer vi over oss sjøl, 

ein person skal frivillig og ikkje under nokon tvang forstå og vurdere ulike 

alternativ og uttrykke truverdige valg som er holdbare over tid, og forstå 

konsekvensane av valget. Korleis vurderer legen samtykkekompetanse? 

Personen må forstå informasjonen, og forstå konsekvensen av valga sine, og 

kunne resonnere mellom ulike valg og stille dei opp mot kvarandre. Dette er 

føresetnader for å kunne ha samtykkekompetanse. Når det gjeld diagnosene, 

omfattar sinnsliding mange diagnoser, men demens er det som det først og 

fremst må vere tenkt på her. Demens er hyppig og ligg som ein liten angst hos 

mange av oss, og kva muligheit har vi da for å bestemme? 

Det viktige er ikkje nødvendigvis diagnosen i seg sjølv, det er påvirkninga av 

pasientens kognitive funksjon (tankemessig klårheit og tenkeevne) som betyr 

noe. Noen gonger kan vurderingsevna falle bort på noen felt, men vere heilt 

intakt på andre område. Ein kan for eksempel miste tallforståing og tallbegrep 

uten at ein misser så mange andre funksjonar. Då er det viktig å få hjelp på dei 

områda som er ramma. 

Alvorleg svekka helbred, kva er så det? Veldig alvorleg sjukdom som varer over 

tid, som noen tilfelle av kreft, og forskjellege nevrologiske sjukdommar er 

døme.  Ein kan bli for sliten og utmatta til å greie å halde fokus på ting ein 

burde følgje med på. Ein kan og bli uklår ved ulike medisinske tilstandar, og 

ikkje kunne ivareta interessene sine i periodar. Da kan det vere i periodar at ein 

må ha hjelp. 

Tove starta så igjen med den viktige definisjonen: Ei framtidsfullmakt er ei 

fullmakt til ein eller fleire personar om å representere fullmaktsgivaren, etter 

at fullmaktsgivaren på grunn av sinnsliding, herunder demens, eller alvorlig 

svekka helbred, ikkje lenger er i stand til å ivareta sine interesser innanfor dei 

områda som blir omfatta av fullmakta.  Framtidsfullmakt gir personar med 

samtykkekompetanse anledning til å ta styring over eigen alderdom på 

førehand. 

Mange framtidsfullmakter trer aldri i kraft, fordi mange ‘døyr med støvlane på’, 

og aldri kjem i ein fase der ein blir dement eller har alvorleg sjukdom over tid. 

Då har arbeidet med framtidsfullmakta for så vidt vore forgjeves, men slik kan 

ein ikkje tenke. Framtidsfullmakta er som ei brannforsikring – vi vil ha den for å 

vere trygge, men vonar det ikkje blir bruk for den.  

Medan eit testamente bestemmer kva som skal skje når ein døyr, og trer i kraft 

når personen døyr, bestemmer ei framtidsfullmakt kva som skal skje medan ein 

lever men ikkje kan ivareta interessene sine. Framtidsfullmakta trer i kraft når 

beslutningskompetansen til ein person er blitt borte, og opphøyrer når 

vedkommande døyr. Men det er mange likheitspunkt mellom testamente og 

framtidsfullmakt når det gjeld å opprette dokumenta.  

Korleis kan vi opprette framtidsfullmakt? Litt om aktørane på området – 

fullmaktsgivar som er den som opprettar fullmakta og fullmektig som er den 

som får fullmakta, og om sjølve dokumentet og mandatet som blir gitt i 

dokumentet. Framtidsfullmakta gir muligheit til å bestemme sjøl i mye større 

grad enn det som følgjer av eit vanleg vergemål.  Fullmaktsgivar bestemmer 

sjøl kven ho eller han vil ha som fullmektig, men det blir stilt visse krav til kven 

som kan vere fullmektig. Fullmaktsgivaren må på det tidspunktet fullmakta blir 

oppretta forstå betydninga av fullmakta, det vil seie at fullmaktsgivaren må ha 

samtykke-/beslutningskompetanse, slik som omtala ovanfor. Så litt om krava til 

sjølve dokumentet for at det skal vere gyldig, det vi kallar formkrav. Fullmakta 

må vere skriftleg og datert. I lova står det bør vere datert, men det kan oppstå 

spørsmål i ettertid om fullmaktsgivar var samtykkekompetent på det 

tidspunktet kontrakten vart oppretta, og når ein skal prøve å avgjere det, er det 

nødvendig å vite tidspunktet. I praksis må derfor fullmakta vere datert. Det skal 

vere to vitne til den skriftlege fullmakta, og fullmaktgivaren må godta desse 

vitna. Krava ved framtidsfullmakt er som sagt i stor grad som ved oppretting av 

eit testament. Vitna må vere til stades saman, og dei må vite at dokumentet 

skal vere ei framtidsfullmakt. Fullmaktsgivaren må vere samtykkekompetent og 

underskrive dokumentet med begge vitna til stades. Vitna må vere over 18 år 

og forstå betydninga av å skrive under.  Den/dei som blir utpeika som 

fullmektig kan ikkje vere vitne, og heller ikkje fullmektigen sin ektefelle eller 

sambuar, foreldre, barn og barnebarn. Dette fordi dei kan komme i ein 

inhabilitetssituasjon seinare. 

Krav til fullmektigen er at denne må ha fylt 18 år når fullmakta trer i kraft, men 

må ikkje nødvendigvis ha fylt 18 år når fullmakta blir oppretta. Men det er jo å 

anbefale at vedkommande er fylt 18 år. Fullmektigen må ikkje sjølv vere sett 

under vergemål. Ein kan ha fleire fullmektigar, og det er uansett lurt å ha 

utpeika ein reservefullmektig, slik at om det skulle skje noe med fullmektigen 

så er det noen som kan tre inn og fungere i staden. 

Framtidsfullmakta verken skal eller kan registrerast hos fylkesmannen ved 

opprettinga. Det er inga registreringsordning, fylkesmannen vil ikkje vite av 

fullmakta på dette stadium (men kjem inn seinare, som vi skal sjå). 

Legeerklæring: det er – som sagt - etter lova ingen krav om legeerklæring ved 

opprettelse av fullmakta, men ei legeerklæring kan likevel vise seg å bli 

nødvendig, og fylkesmannen kan komme til å be om legeerklæring frå dette 

tidspunktet. Legeerklæring ved opprettinga er derfor svært hensiktmessig. 

Jorunn: Fullmaktsgivaren kan be legen om ei legeerklæring på at 

vedkommande har samtykkekompetanse på tidspunktet då framtidsfullmakta 

blir oppretta. Den vil vere svært god å ha i framtida når fullmakta eventuelt skal 

tre i kraft, dersom det då blir reist tvil om vedkommande var 

samtykkekompetent då fullmakta vart oppretta. Det beste rådet er at ein bør 

gå til fastlegen – som vanlegvis er den legen som kjenner ein best – sjøl om 

fastlegen kanskje ikkje kan allverda om framtidsfullmakt. Det viktige då er at 

det blir notert i legejournalen at vedkomande er samtykkekompetent. 

Legejournalen vil vere eit bevisdokument i framtida, jamvel om ein ikkje får ein 

skriftleg attest eller om attesten er vekkomen. 

Tove: Så er det spørsmål om kva framtidsfullmakta skal og kan innehalde. Det 

er to felt som kan ivaretakast, det eine er økonomiske interesser og det andre 

personlege interesser. Fullmakta kan dekke det eine eller det andre området, 

eller begge. Økonomiske interesser kan vere å betale husholdningsutgifter, 

attestere regnskap, ordne opp i medlemskap i ulike organisasjonar og eventuelt 

oppretthalde eller avslutte desse. Gavespørsmålet kan vere viktig, for eksempel 

gaver til barn og barnebarn, og særleg om gavene er ‘utanom det sedvanlege’ i 

økonomisk verdi eller affeksjonsverdi, eller ein ønskjer å gje spesielle ting til 

spesielle personar i eller utanom familien. Vidare økonomiske interesser kan 

vere handtering av huslån, eigedommar, næringsverksemd eller utleige av ein 

eigedom. Avslutting av enkeltpersonforetak vil også kunne vere aktuelt.   

Salg av fast eigedom er eit veldig viktig punkt under økonomiske interesser. 

Under eit vanleg vergemål kan fylkesmannen gje løyve til at ein eigedom blir 

selt, men da blir pengane sett på ein sperra konto eller ein konto med svært 

avgrensa råderett for vergen. Så dersom ein vil at eigedommen skal selgast og 

pengane fordelast på dei framtidige arvingane nå medan givaren fremdeles er i 

live, for eksempel slik at pengane kan nyttast til bustadkjøp, utdanning eller 

nedbetaling av gjeld for barn eller barnebarn, er framtidsfullmakt nødvendig. 

Fylkesmannen er veldig tilbakeholden og streng når det gjeld å fordele forskot 

på arv under vanleg vergemål. Store pengesummar kan derfor bli ståande ‘låst’ 

kanskje over lang tid og mange år, sjøl om det ville vere sterkt behov for dei nå 

for til dømes å gje barn eller barnebarn ein brukbar boligsituasjon eller hjelpe 

med ei spesiell utdanning. Framtidsfullmakt er ein måte å unngå dette 

problemet på. 

Personlege interesser er eit litt vanskeleg felt som ikkje heilt har gått seg til 

enno i praksis. Men det kan for eksempel vere å kommunisere med offentlege 

organ og søke om noko, f.eks. offentlege tenester, eller klage på vedtak som 

blir gjort. Fullmektigen under framtidsfullmakta kan då handtere dette på 

vegne av vedkommande. Det kan og stå i framtidsfullmakta av fullmektigen skal 

ha same rettar som nærståande har etter helse- og omsorgslovgivinga, der 

næraste pårørande har eigne rettigheiter i forhold til den det gjeld. Dei same 

rettigheitene kan overførast til ein framtidsfullmektig, som likevel ikkje kan få 

større rettigheiter enn nærmaste pårørande på dette området. 

Ei framtidsfullmakt kan tilbakekallast så lenge fullmaktsgivaren har evne til å 

forstå betydninga av tilbakekallinga, altså så lenge vedkommande har 

samtykkekompetansen i behold.  

Originaldokumentet må oppbevarast forsvarleg, og dette er eit vanskeleg 

punkt. Medan eit testament kan oppbevarast i tingretten, og bli ført inn i eit 

søkbart register slik at ein kan søke der når vedkommande døyr, så er det ikkje 

noka slik ordning for framtidsfullmakt. Det er eit ankepunkt ved denne 

ordninga at ein ikkje har klart å lage eit register. Viktig, men på grensa til det 

komiske, er det som står i rettleiinga om oppretting av framtidsfullmakt, at 

originalen må oppbevarast forsvarleg hos fullmaktsgivaren (den som har 

oppretta fullmakta), for eksempel i våpenskap eller safe. Nokre stader står det 

at det er fullmektigen som skal oppbevare den. Det er iallfall eit viktig poeng 

dette med at originalfullmakta har ein eigenverdi, og ikkje kan erstattast jamvel 

av rettkjende kopiar eller elektroniske versjonar. 

Det er fullmektigen si oppgåve å følge med og avgjere om fullmakta skal tre i 

kraft, det vil seie at tilstanden er blitt slik at fullmaktsgivaren på grunn av 

sinnsliding, herunder demens, eller alvorleg svekka helbred, ikkje lenger er i 

stand til å ivareta sine interesser. Reint juridisk er det ikkje nødvendig med 

legeerklæring  nå heller, det er tilstanden til fullmaktsgivaren som avgjer om 

fullmakta trer i kraft, men i praksis må det legeerklæring til for at fullmakta 

skal tre i kraft. Og nå kjem fylkesmannen inn i bildet, med det som blir kalla 

fylkesmannens stadfesting. Det som blir stadfesta er at fullmakta har trådt i 

kraft. Fullmakta er gyldig utan at fylkesmannen har stadfesta at den har trådt i 

kraft, men det er ikkje alle instansar som godtar berre ei fullmakt i original 

saman med legeerklæring, i visse tilfelle vert det kravd ei formell stadfesting frå 

fylkesmannen av at fullmakta er trådt i kraft for at den skal ha rettsvirkning.  

Når ein skal søke om fylkesmannen si stadfesting, skal ein bruke eit 

søknadsskjema som ligg på fylkesmannen sine nettsider. Det må følge med 

visse obligatoriske vedlegg som er lista opp i søknadsskjemaet. Det er for det 

første det originale fullmaktsdokumentet, og det skal sendast inn 

legeerklæring som sier at tilstanden er slik at fullmakta trer i kraft, og det må 

følge med bekreftelse på at næraste pårørande er varsla om at fullmektigen 

nå meiner at vilkåra er til stades for at fullmakta er trådt i kraft. Desse vedlegga 

er nødvendige for at fylkesmannen skal stadfeste at framtidsfullmakta er trådt i 

kraft. Etter Fylkesmannen i Oslo og Viken si veiledning vil dei også ha ei 

legeerklæring om at fullmaktsgiver var samtykkekompetent då fullmakta vart 

oppretta. I prakis er det derfor nødvendig med slik legeerklæring ved 

opprettinga, sjøl om lova ikkje direkte krev det. 

Jorunn: Det ein uansett iallfall må ha, er ei legeerklæring når fullmakta skal tre i 

kraft. Dette er eigentleg ein alvorlegare bit enn det ved opprettinga, for nå skal 

ein ta frå nokon ein rett dei har, når nokon blir erklært å vere ikkje 

samtykkekompetent. Når ein person opprettar ei framtidsfullmakt, så følgjer 

det direkte av vergemålslova at fullmektigen kan innhente legeopplysningar om 

fullmaktsgivarens helsetilstand. Tausheitsplikta er derfor ikkje noko hinder for 

at legen kan gje dei nødvendige helseopplysningane i samband med 

framtidsfullmakta. Legerklæringa skal sendast til fylkesmannen saman med 

fullmakta og andre vedlegg for stadfesting av fullmakta. 

Vurderinga av manglande samtykkekompetanse blir mykje som det vi omtala 

ovanfor om samtykkekompetanse, men det blir opplevd som eit stort ansvar. 

Ofte er det rettnok ganske innlysande, men det er ein stor fordel at ein kjenner 

pasienten frå tidlegare, slik som fastlegen gjer. Behandlande lege ved lengre 

opphald på sjukehus vil og kjenne pasienten godt, sameleis tilsynslegen på ein 

institusjon. Også her er det viktig at den det gjeld – fullmaktsgivaren – får god 

og tilpassa informasjon, og så må ein sjå om vedkommande er i stand til å ta til 

seg informasjonen. Det er viktig også nå at ein tek omsyn til pasienten sine 

ønskje og behov. Pasientane har mange forskjellige språk, og det er nødvendig 

at vi snakkar på eit språk pasienten forstår. Tolk kan vere nødvendig. Mange 

kan vere utrygge, og det er viktig med eit godt og trygt miljø under vurderinga. 

Det er viktig å bruke litt tid på dette, og det kan vere bra å snakke med 

pasienten og så la det gå litt tid før ein held fram med vurderinga og tek ein ny 

runde. Det er og viktig å lytte til pårørande (men gjere si eiga vurdering). Og så 

finst det spesielle testar, utan at vi skal gå nærare inn på det. Eit godt 

samarbeid med psykogeriatrisk avdeling er nyttig, og dei kan uttale seg i slike 

tilfelle. – Dette med å vere delvis samtykkekompetent er og eit spørsmål. Og  så 

er dette med at manglande samtykkekompetanse ikkje nødvendigvis alltid er 

varig. Det kan vere at fullmaktsgivaren ønskjer å trekke tilbake 

framtidsfullmakta, og då må legen vurdere om vedkommande er 

samtykkekompetent til å trekke fullmakta tilbake. 

Tove: Sjøl om det er oppnevnt framtidsfullmektig,  er det ikkje alltid at det 

mandatet som er gitt i fullmakta dekkjer behovet. Då skal fylkesmannen 

oppnevne verge som kan dekke dei områda framtidsfullmakta ikkje dekkjer. 

Det kan vere at fullmakta er avgrensa til berre det økonomiske eller berre det 

personlege området, og då må det oppnemnast vanleg offentleg verge for det 

området som ikkje er dekka. Det kan også vere at fullmektigen er inhabil i 

somme spørsmål. Kan ein forutsjå slike ting, kan ein regulere det i 

framtidsfullmakta. Eit eksempel kan vere at det blir aktuelt å selge ein eigedom 

etter at fullmakta er trådt i kraft, som fullmektigen er interessert i å kjøpe. Då 

kan ein om ein forutser situasjonen, ta inn i framtidsfullmakta at fullmektigen 

skal få kjøpe – står det ikkje der, oppstår ein inhabilitetssituasjon som kan 

kreve oppnemning av offentleg verge for å ta seg av dette salget. Det kan også 

oppstå situasjonar der det viser seg at fullmektigen er uegna til oppgåva, og vil 

gjere disposisjonar som er uheldige for fullmaktsgjevar. Då kan fylkesmannen 

komme inn og sette til side heile framtidsfullmakta og opprette offentleg 

vergemål i staden. Vergemål er ei velferdsordning som skal ivareta folk som 

ikkje kan ta vare på sine eigne interesser, og om fullmektigen i 

framtidsfullmakta ikkje ivaretar fullmaktsgjevaren sine interesser, kan altså 

vanleg offentleg vergemål kome inn i staden. 

Litt om legalfullmakt: det er veldig lite snakk om denne ordninga i litteraturen, 

og lite spesifisert i vergemålsloven Kap. 10 kva denne ordninga juridisk inneber. 

Men det står at når ein person ikkje lenger er i stand til å ivareta sine eigne 

interesser og dette skyldes sinnslidelse, herunder demens,  eller alvorleg 

svekka helbred, trer den i kraft. Men dette gjeld berre for det økonomiske 

området, og berre for nær familie, i rekkjefølge: ektefelle, sambuar, barn og 

barnebarn og eventuelt foreldre. Desse kan då representere personen som 

ikkje lenger kan ivareta sine eigne interesser. Dette følgjer direkte av lova. I 

litteraturen er det reist tvil til dømes om ein bank vil godta representasjon ved 

pårørande utan et det er lagt fram framtidsfullmakt som er stadfesta av 

fylkesmannen. Legalfullmakt har slik eit meir begrensa virkeområde enn 

framtidsfullmakt. Den gjeld familiens bolig og daglige underhald, betaling av 

skattar og avgifter, og oppfølging av inngåtte låneavtalar, men på lengre sikt 

blir det uklart kva denne representasjonsretten skal innehalde. Store 

økonomiske disposisjonar, som til dømes salg av fast eigedom, kan ikkje 

ordnast gjennom legalfullmakt. 

Vi vonar no at de som har høyrt på skjønar kva framtidsfullmakt handlar om, 

men de vil ha behov for å hente inn meir informasjon.  

Grunnkjelda er den forholdsvis nye Vergemålsloven, der lovspråket er rimeleg 

moderne og forståeleg. Gå på Lovdata.no, og søk på Vergemålsloven så den 

kjem opp, og gå der på kapittel 10 Fremtidsfullmakter mv, Pårørendes 

representasjonsrett (legalfullmakt) finn du også i samme kapittel. 

Fylkesmannen sine nettsider er og gode kjelder til informasjon, og der ligg 

søknadsskjema for fylkesmannens stadfesting av framtidsfullmakta. Det er lurt 

å sjå godt på dette skjemaet og dei krava som blir stilt der. Det er også lagt ut 

eksempel på framtidsfullmakt med standardtekst, og med raud skrift 

innimellom som ein må ta standpunkt til individuelt. Det er viktig at ein 

vurderer om ein vil ha det slik, eller annleis i høve til sine eigne behov. - Har ein 

ektefelle eller samboar som fullmektig, og ekteskapet eller samboarskapet blir 

oppløyst, skal dei då framleis vere fullmektig? 

På Fylkesmannen i Oslo og Viken sine nettsider  ligg eit dokument med god og 

utfyllande informasjon om framtidsfullmakt  

(https://www.fylkesmannen.no/nb/oslo-og-viken/vergemal/alternativer-til-

vergemal-legalfullmakt-og-fremtidsfullmakt/mer-informasjon-om-

fremtidsfullmakt/) ). Denne lenka ligg også på Fylkesmannen i Møre og 

Romsdal sine nettsider, men den er vanskeleg å finne.   

Nokre svar på spørsmål frå salen: 1) Nære pårørande kan altså vere fullmektig i 

ei framtidsfullmakt, t.d. ektefelle, barn evt. to barn saman. 2) Start eller 

avslutning av medisinsk behandling kjem ikkje inn under fullmektigens 

mandatområde, det vil vere ei avgjerd teken av medisinsk personell i samråd 

med dei nære pårørande 3) Ein person som ikkje har nære pårørande, kan 

opprette framtidsfullmakt, elles vil vanleg vergemål vere det aktuelle 3) Det 

offentlege har ei vegledningsplikt, men spør ein fylkesmannen, vil ein nok berre 

få informasjon om regelverket, og ikkje handtering av individuelle behov og 

tilhøve. Då må ein søke råd hos andre, gjerne advokat. Advokatkontora tek no 

til å verte meir oppmerksame på framtidsfullmakt, sjøl om få av 

advokatkontora i Molde enno listar dette temaet opp mellom saksområda på 

menyane på nettsidene sine 4) Godtgjersle til fullmektigen: dette kan 

bestemmast i framtidsfullmakta med spesifikke beløp, eller ein kan legge seg 

på dei offentlege satsane for vergemålsoppgaver. Og sjølsagt får både 

framtidsfullmektig og verge dekt utgifter dei har i samband med oppgåva  5) 

Det er funksjonen og ikkje diagnosen som avgjer samtykke-kompetanse. Ein 

lett, begynnande demens vil ikkje nødvendigvis utelukke samtykke-

kompetanse, men i slike situasjonar blir det desto viktigare med grundig 

vurdering og legeerklæring, også fordi spørsmålet om vedkommande var 

samtykkekompetent lett kan dukke opp att seinare og vere vanskeleg å svare 

på om det ikkje ligg føre legeattest (eller legejournalnotat). Og i slike tilfelle 

med teikn til lett demens må legen gjerne søke råd hos spesialisthelsetenesta. 

6) Problemet som kan oppstå uten framtidsfullmakt, er at ting vert ‘låst’ fram 

til vedkomande døyr (gåver, disponering av større pengebeløp (også til føremål 

https://www.fylkesmannen.no/nb/oslo-og-viken/vergemal/alternativer-til-vergemal-legalfullmakt-og-fremtidsfullmakt/mer-informasjon-om-fremtidsfullmakt/
https://www.fylkesmannen.no/nb/oslo-og-viken/vergemal/alternativer-til-vergemal-legalfullmakt-og-fremtidsfullmakt/mer-informasjon-om-fremtidsfullmakt/
https://www.fylkesmannen.no/nb/oslo-og-viken/vergemal/alternativer-til-vergemal-legalfullmakt-og-fremtidsfullmakt/mer-informasjon-om-fremtidsfullmakt/

som direkte ville vere til nytte for fullmaktsgivaren, slik som større vedlikehald 

eller ombygging av hus, utbetring av baderom), bruk av midlane for å skaffe 

barn eller barnebarn husvære, osv).   7) Det kan oppstå konflikt mellom 

fullmektig og personens nære familie, men informasjonsplikta til nære 

pårørande, slik informasjon er eit krav for stadfesting hos fylkesmannen, tek 

iallfall sikte på å forebygge dette.   

Referent: Martinus Løvik (som har valgt å delvis bruke sitatstil, og muntleg og 

blanda språkform). (Referenten eller Seniorakademiet tek ikkje noko formelt 

ansvar for råd og informasjon i referatet)   

 

 


